Вячеслав Гайзер висьталіс, мый колӧ примитны чорыдджык мераяс на дорӧ, кодъяс оз мынтысьны оланінысь да коммунальнӧй услугаясысь

«Оз вермы лоны сэтшӧмтор, кор ӧти керкаын олӧны йӧз, кодъяс ас кадӧ мынтысьӧны оланінысь да коммунальнӧй услугаясысь, мынтӧны здание капитальнӧя дзоньталӧм вылӧ взносъяс, и накӧд тшӧтш олӧны йӧз, кодъяс тайӧс оз вӧчны. И оз сы вӧсна, мый налӧн абу сьӧм, а сы вӧсна, мый оз кӧсйыны и лыддьӧны, мый тайӧ сідз и колӧ. Татшӧм йӧз дорас, кодъяс олӧны асланыс суседъяс тшӧт весьтӧ, менам видзӧдлас серти, колӧ примитны медся чорыд мераяс сы серти, медым мырдӧн тшӧктыны мынтысьны ЖКХ-ысь. Ме вӧзъя миян оланпас пыртысьяслы, медводз республикаса Каналан Сӧветса депутатъяслы, думыштлыны, кутшӧм паныд удж нуӧдан мераяс позьӧ примитны татшӧм мынтысьтӧм йӧз дорӧ», - висьталіс Коми Республикаса юрнуӧдысь Луздор районӧ удж кузя ветлӧм бӧрын.

«Думайтны позьтӧмтор, кор унджык йӧзыс, кодъяс быд тӧлысь ас кадӧ мынтысьӧны ЖКХ услугаясысь — пенсионеръяс да ветеранъяс. Кыдзи петкӧдчӧ збыльвылас, найӧ мынтысьӧны услугаясысь тшӧтъяс воӧм бӧрын дзик пыр. Артмӧ, мый керкаяс капитальнӧя дзоньталӧмыс, энергоресурсъясӧн вӧдитчӧмысь вештысьӧмыс ёнджыкасӧ збыльмӧдсьӧ пенсионеръяс тшӧт весьтӧ. Тайӧ лӧсявтӧмтор. И, веськыда кӧ шуны, лыддя, мый мынтысьтӧм йӧз дорӧ таын мыйтакӧ мыжыс миян вывті пӧтачитан оланпастэчаслӧн. Видзӧдламӧй, кыдзи уджалӧны мукӧд странаясын миян уджъёртъяс: кыдз сӧмын мортыс оз кут мынтысьны тшӧтъяс серти, сы дорӧ мунӧны коммунальщикъяс ёрд приставъяскӧд да видзӧдӧны, мыйла сійӧ оз вермы збыльмӧдны ассьыс кӧсйысьӧмъяссӧ. И яндысьтӧг мынтысьтӧм йӧз дорӧ мераясыс -  оланінысь вӧтлӧмӧдз.

Ми и водзӧ кутам отсавны сэтшӧм семьяяслы, кодъяс веськалісны пикӧ, кодъяслӧн коммуналка серти рӧскодыс унджык лӧсялана ӧтувъя чӧжӧс тшупӧдысь — тайӧ миян социальнӧй позиция. Но кыскыны ас вылын найӧс, кодъяс пышъялӧны коммунальнӧй услугаяс мынтысьӧмысь — ни республикалы, ни муниципалитетъяслы, ни мукӧд олысьяслы оз позь», - тӧдчӧдіс видзӧдлассӧ Вячеслав Гайзер.    
